
Inatsisartut aalajangiiffigisassaattut siunnersuut, Naalakkersuisut kingusinnerpaamik UKA2027-
mi Kalaallit Nunaannut naleqqussakkamik, ataatsimoortumik ilusilersukkamik 
saqqummiussinissamik peqquneqassasut, aningaasaqarnikkut, akileraartarnikkut 
aaqqissuussaanikkullu kajumissaarutit aqqutigalugit Kalaallit Nunaanni najugaqarfinni minnerni, 
nunaqarfinni isorliunerusunilu najugaqarneq, suliffeqarneq, angerlaqqinneq aammalu 
inuussutissarsiummik ingerlatsineq qanoq kajuminnarnerulersinneqarsinnaanersoq pillugu. 
Ilusiliami Kalaallit Nunaata nunaanni, aningaasaqarnikkut inuiaqatigiinnilu pissutsit 
aallaavigineqassapput, ilaatigut akileraartarnikkut atugassarititaasut 
assigiinngisitaarsinnaanerat, inuunermi aningaasartuutit annikinnerulersinneqarsinnaanerat, 
angallannikkut assartuinikkullu atugassarititaasut pitsanngorsarneqarsinnaanerat, 
ineqarlernissamut soqutiginarsaanerit, inuussutissarsiortunut namminersortunut 
aallarnisaasunullu pitsaanerusunik atugassaqartitsisinnaaneq kiisalu inuusuttut 
ilinniagaqarsimasut inoqarfinni minnerni najugaqalernissaannut imaluunniit 
angerlaqqinnissaannut immikkut suliniutit periarfissaat misissorneqassallutik. 
 
(Inatsisartunut ilaasortaq Erik Jensen, Siumut)  
 

UKA2026/317 – Siullermeerneqarnera 
Atassut, Demokraatit aamma Inuit Ataqatigiit 

Inatsisartuni suleqatigiit Atassut, Demokraatit aamma Inuit Ataqatigiit sinnerlugit, Inatsisartunut 
ilaasortaq Erik Jensen siunnersuutaanut qutsavigaarput. 

Nunatsinni sumi najugaqaraluaraanniluunniit toqqissisimasumik inuuneqarnissamut, 
suliffeqarnissamut ilaqutariillu ineriartorsinnaanissaannut periarfissaqarnissaq pingaartipparput. 
Nunaqarfiit isorliunerusullu ineriartortinneqarnissaat innuttaasut ulluinnarni atugaat 
aallaavigalugit sulissutigineqassaaq. 

Inuusuttut ilinniakkaminnik naammassinnittut angerlarusukkaangamik, ilaqutariilluunniit 
nunaqarfimmut nuukkusukkaangamik, suliffissaq, inissaq kiisalu angallannermut 
pilersorneqarnermullu pissutsit aalajangiisuusarput. Taamaattumik najugaqarfinnut 
ataasiakkaanut naleqqussakkanik, imminnullu ataqatigiissunik aaqqiissutissarsiortoqarnissaa 
pisariaqarpoq. 



 
 

Naalakkersuisut akissuteqaamminni erseqqissarpaat nunaqarfiit isorliunerusullu 
assigiinngissitaartunik periarfissaqarlutillu unammilligassaqartut. Tamanna isumaqatigaarput. 
Aaqqiissut ataaseq sumiiffinnut tamanut atuutsilerneqarsinnaanngilaq. 

Taamaattumik Naalakkersuisut allannguutissatut siunnersuutaat taperserparput. 
Siunnersuutigineqartut nunaqarfiit isorliunerusullu pillugit iliuusissatut pilersaarummut 
ilanngullugit suliarineqarnissaat sulinerup ataqatigiissuunissaanut iluaqutaassaaq. Pilersaarummut 
atasumi suliniutissat, akisussaaffiit piffissaliussallu ersarissuunissaat pingaartipparput, anguniakkat 
innuttaasunut malunnaatilimmik iluaqutaaqqullugit. 

Suliniummi matumani immikkut ittunik akileraartarnikkut aaqqissuussinernik pilersitsinissaq 
pinnagu, aningaasaqarnikkut aaqqissuussaanikkullu atugassarititaasut ukkatarineqarnissaat 
isumaqatigaarput. Inuuniarnermi aningaasartuutit, angallannermut assartuinermullu periarfissat 
kiisalu suliffinnik inuussutissarsiornermillu ineriartortitsineq ataatsimut isigineqartariaqarput. 

Suliniutip kingusinnerpaamik UKA2027-mut saqqummiunneqarnissaa taperserparput. Suliap 
ingerlanerani kommunit, najukkani inuussutissarsiortut innuttaasullu ilisimasaat misilittagaallu 
ilanngunneqarnissaat pingaaruteqarpoq. Nunaqarfinni isorliunerusunilu najugaqartut namminneq 
ulluinnarni pisariaqartitaminnik ilisimasaqarnerpaapput. 

Taamatut oqaaseqarluta, Inatsisartuni suleqatigiit Atassut, Demokraatit aamma Inuit Ataqatigiit 
sinnerlugit Naalakkersuisut allannguutissatut siunnersuutaat taperserparput, suliarlu 
aappassaaneerneqannginnermini ataatsimiititaliamut susassaqartumut ingerlateqqinneqassasoq 
inassutigalugu. 

 


